
ئەگەر ئێستاکە پرسیارێ لە من بکەن "دەتوانی چ کارێ بکەی کە گەورەترین کاریگەری لە سەر بنەماڵەت دابنێت؟" من بە دڵنیاییەوه پێتان دەڵێم کە لە گەڵ هەموو ئەندامانی بنەماڵە لە سەر ئەرک و بەرپرساییەتی بنەماڵە کار بکەن و ڕوون و ئاشکرای بکەنەوە. لە بەر ئەوەی کە ئەم کارە دەتوانێ چارەنووسی بنەماڵەتان ئەم دیوادیو بکات.
ئەم کتێبە ساکار و بچووکە ئامادە بووە تا یارمەتیتان بدات کە ئەم ڕێسا یان پڕەنسیبە گەورە و گرینگەیە لە نێو بنەماڵەتاندا بەڕێوە ببەن. 
کارێکە کە لە سەر چارەنووسی تاکەکەسی و بنەماڵەیتان، بە تەواوی کاریگەر دەبێت.
هەرچەند کە دڵنیام ئێستاکە هەندێک لە ئێوە بۆ درووست کردنی ئەرکی بنەماڵەتان کارێکتان ئەنجام داوە یان ڕەنگە ئەم ڕێگەتانە تازە دەستپێکردبێت. بەڵام دەزانم بڕێک لە ئێوە هێشتا لەو بوارەدا هیچ کارێکتان نەکردووە. هەر چۆنێک بێ ئەم کتێبە، ڕێنوێنێکی چکۆلەیە کە دەتوانێ یارمەتیتان بدا تا ئەرک و بەرپرسایەتی بنەماڵەتان پەرە پێ بدەن و باشتری بکەن.
بە بێ دیاری کردنی ئەرکی بنەماڵە، چاوەڕێ ئەوە مەکەن تاکەکانی بنەماڵەتان هەموو ساتێک سەبارەت بەو هەلومەرجەیە کە بنەماڵە لە گەڵیا ڕووبەڕوو بووەتەوە ئامانج و بەرجەوەندێکی هاوسانیان هەبێت. بەڵام گەر بێت و ئەو کارە بکەن و ئەو ئەرکە دیاری بکەن، بێ گومان هاوئاهەنگییەکی زۆرتر لە نێو بنەماڵەی خۆتاندا بەدی دەکەن. بەم کارەیە هەموو وزەکانی بنەماڵەتان لە نوختەیەکدا چڕ دەکەنەوە و هێزی ئەوەتان هەیە لە زەینی خۆتاندا وێنایێکی روون و ئاشکراتان لەو کارە هەبێت کە دەتانهەوێ وەکوو بنەماڵەیەک ئەنجامی بدەن و ئەو بایەخگەلەی کە پێبەندین، دیاری بکەن. لەو حاڵەتەدا، ئەرک و بەرپرساییەتی بنەماڵە و ئەو بایەخانەی کە هێزێکی زیاتریان هەیە، لە ژیانتاندا دەرئەکەوێت.
هێزی بەرپرساییەتی بنەماڵە و دەروەستێک کە لە هەمبەر ئەو بەرپرساییەتییە هەتانە و هەروەها بەرجەوەندەکان، ئامانجەکان، بایەخەکان و بنەماگەلێ کە بۆ خۆتان دیاریتان کردووە، وزە و ئاقارێکی دیاریکراوتان پێ ئەدات. کەوابوو بڕیارەکان کۆنترۆڵتان دەکەن و شێوازی ڕوانین و جووڵەی داهاتووی بنەماڵەتان دیاری دەکەن. دیسان جەخت دەکەمەوە کە تەنیا تێکۆشینێکی گرینگ و پەرە پێدراوێ کە دەتوانن بۆ بنەماڵەتان ئەنجامی بدەن  ئەوەیە کە ئەرک و بەرپرساییەتی بنەماڵەی خۆتان دیاری بکەن.
ئێستا دەمهەوێ سەبارەت بەوە لە گەڵتاندا قسە بکەم کە بۆ دەبێت ئەرکی بنەماڵەی خۆتان دیاری بکەن. لەم باسەدا ئاماژە دەکەینە سێ قۆناغی سەرەکی لە داهێنان و پەرە پێدانی ئەرکی بنەماڵە.
قۆناغی یەکەم: دیاری بکەن بنەماڵەی ئێوە چۆن بنەماڵەیەکە.
قۆناغی دووهەم: ئەرکی بنەماڵەی خۆتان داڕێژن.
قۆناغی سێهەم: سەبارەت بەو ئەرکە بەڵێنتان هەبێت.
 
 
 
 
 
 
 
 
 
 
 
 
 
 
 
 
 
 
وەرزی یەکەم
بەیاننامەی بەرپرسایەتی بۆچی؟
 
بهێڵن با ئەو پرسیارە بکەم کە بۆچی دەبێ بەیاننامەی ئەرک و بەرپرسایەتی بنەماڵەمان پەرە پێ بدەین؟
هەموومان دەزانین لە ئەمڕۆدا لە نێو جیهانێکی پەشێو و ئاڵۆز و نا یەکساندا ژیان دەکەین.
لە جیهاندا هێزگەلێکی زۆر زۆر بوونیان هەیە کە لە سەر  ژیانی بنەماڵەییمان، کاریگەری دادەنێن. ئەو هێزانەی کە دەتوانین بیانبینین و ئەو هێزانەی کە لە بەر چاوماندا نادیارن. لە هەلومەرجی ئەمڕۆدا وێنای بنەماڵەیێک کە تێدا عەشق ببێتە بنەما و بناغەی پێوەندییەکانی، زۆر دژوارتر لە ڕۆژگارانی دێرینە و تەنانەت کێشەوبەرەکانی زیاتر لە دە ساڵی ڕابردوویە. ڕۆڵی ئێمە وەکوو دایک، باب یان ئەندامێک لە کەسەکانی بنەماڵە لە جیهانی ئەمڕۆدا ئاستەم‌تر و بەرگە پێ‌ نەگرتر بووتەوە. بۆ ئەوەی کە بە وڵامی پرسیارەکانی سەرەوە نزیکتر بینەوه لێرەدا لە سەر ئەزموونی کەسانێک قسە دەکەین. ئەزموونگەلێ کە ململانێیەکان و پەشۆکاوییەکانی جیهانی ئەمڕۆی تێدا  دەکەوێتە بەرچاو. ( وێنەیەک لە ئەزموونەکانی دیتران کە لە گەڵ مندا هێناویانەتە بەر باس و لە درێژەدا دێت)
٭ کەسێک ئەوەی بۆ من نووسیوە:
من زۆر جار هەموو هەوڵ و وزەی خۆمم بە کار هێناوە تا بە باشترین شێوە ژیانم بەڕێوە بەم. بەڵام ئێستاکە پێوەندیم لە گەڵ هاوژینەکەم و منداڵەکانمدا  زۆر سارد و دوور لە دڵخۆشییە و هێندە لە ژیانم ڕازی و شامان نییم.
٭ کەسێکی تر بۆم نووسیویە:
من لە ژیانی خۆم ماندوو بوومە و لێ ڕازی نیم. بە تەنیا منداڵەکانم گەورە دەکەم. ناتوانم داخوازی و پێداویستی منداڵەکانم بە تەواوی ئامادە بکەم و خۆم  ئەمە بە باشی دەزانم؛ بەڵام وا بیر دەکەمەوە کەوتوومەتە نێو داوێک و نازانم دەبێ چیبکەم. بەداخەوە لە نێو بنەماڵەمدا هیچ تەکووز و ڕێک و پێکیەک نییە. هەمیشە هەوڵ ئەدەم بۆ ژیانی خۆم بنەما و پڕەنسیپگەلێ ڕەچاو بکەم و بە منداڵەکانم دەڵێم کە لە بەرچاوی بگرن بەڵام وا دیارە ئەم شێوازەش جێ بە جێ نابێت. ئەوان هیچ کاتێ گوێم پێ نادەن. هەمیشە ناچار دەبم بۆ ئەوەی کارێک ئەنجام بدەن بە زۆری ناچاریان بکەم. بە ڕاستی بە هەر چەشنە یارمەتییەک کە بتوانێ ژیانم بگۆڕێت ئاتاجم هەیە. من ئیتر هیوام بڕاوەو بە کۆتایی خەت گەیشتووم. بە تەواوی دابڕاوم و بە ڕاستی نازانم بڕیار وایە چ شتێکمان بۆ ڕووی بدات.
٭ باوکێک بۆی نووسیبووم:
من و هاوژینەکەم دوو منداڵمان هەیە کە هەمیشە لە بەرامبەری ئێمەدا سەرکێشی دەکەن. ئەوان تەنیا شێوازی ژیانی خۆیان و بایەخەکانی خۆیانیان بەدڵە. هیچ کاتێ ڕێز لە بنەماڵە ناگرن و بایەخەکانی قبووڵ ناکەن. دەبێ چیبکەین؟ من هەموو ڕێگە چارەکانم تاقی کردووەتەوە و ئێستا خەریکی لە ناو چوونم.
٭ نامەیەکی دیکەش دەڵێت:
ڕووت‌وڕاست و ئاشکرا بڵێم ژیانی من عەشقی تێدا نییە. من و هاوژینەکەم پێکەوە ژیانێکی سارد و بێ‌ڕۆح ئەزموون دەکەین و تەواوی ئەو کارانەی کە دەیکەین هەستێکی تێدا نییە.
زۆرجار دایک و‌ بابەکان هەر لەپەسادا بە مندالەکانیان دەڵێن چ کارێک بکەن و چ کارێک نەکەن. هاوڕێیەتی و رەفیقییەک لە کاردا نییە. بەرجەوەند و ڕوانگەیێکی هاوسان، بوونی نییە. نە‌ لە لایەن دایک و باب و نە لە لایەن منداڵەکانن، ئامانجێکی هاوسان درووست نەبووە. بەداخەوە دایک و باب هەمیشە بەم لێڕوانینە، لێهاتوویەکی لاواز لە خۆیان نیشان دەدەن. هەڵبەت بنەماڵەگەلێکی تر هەن کە کردەوەیەکی جیاوازتریان هەیە. لێرەدا سرنجتان ڕادەکێشین بۆ ڕەنگدانەوەی ئاکاری ئەو بنەماڵانەی کە بەیاننامەی ئەرک و بەرپرساییەتی خۆیانیان داهێناوە.
ئەو بنەماڵانەی کە دەزانن لە ژیاندا بە دوای چین و هەموو ڕۆژێک و بە شێوەیێکی حەوتوانە کردەوەو ئاکارەکانیان تاوتوێ دەکەن. ئەو بنەماڵانە لە گەڵ ئێمەدا ئاوا ئەزموونەکانی خۆیانیان هێناوەتە بەر باس: 
" بەیاننامەی ئەرکی بنەماڵە، لەم دواییانەدا بنەماڵەی ئێمەی ڕزگار کرد." بنەماڵەیێک ئەو قسەیان بۆ نووسیبووم. ئەوان شیانکردبووەوە کە کچەکەیان چلۆن گیرۆدەی مادەی هۆشبەر بووە و پێوەندی ژن و مێردەکە خەریکی لێکپچڕان بووە. چلۆن بە داهێنانی بەیاننامەی ئەرکی بنەماڵە، ژیانی خۆیانیان لەو گرفتانە دەرباز کردووە و چلۆن ژیانیان کە خەریکی لێک هەڵوەشاندنەوە بووە، دیسان وەدەستیان هێناوەتەوە و بە داڕشتنی ئەرکی بنەماڵە، بە سەربەرزییەوە لە نێو کێشەکانی ژیان تێپەڕیون.
بنەماڵەیەکی‌تر دەڵێت: داهێنان و پەرەپێدانی ئەرکی بنەماڵە یارمەتیمانی دا تا ڕووی بنەماڵەی خۆمان دیاری بکەین. ئێستاکە ئێمە پێکەوە لە ژیاندا ڕەوتێکی کارتێکەر و سەرکەوتوو ئەزموون دەکەین. ئێستاکە لە ڕێگەی بنەمایێکی کارتێکەرەوە ڕێنوێنی دەبین. ئەو ڕەوت و بنەمایانە دژوار نین. هەموو بنەماڵەیێک دەتوانێ ئەو کارەی کە ئێمە ئەنجامان داوە، ئەنجامی بدات. ئێمە بە داهێنان و پەرەپێدانی ئەرکی بنەماڵە، بناغەیەکی پتەومان بۆ ژیانی خۆمان درووست کردووە. هەڵبەت کاتێک لە بیرمان دەچێتەوە و لە دەرەوەی ئەو بنەمایە ژیان دەکەین، لە ژیاندا ئازار و ئاکام گەلێکی تاڵ ئەزموون دەکەین؛ بەڵام بە سەبر و بەردەوام بوون ئەزموونێکی زیاترمان بەدەست هێناوە کە کاتێ وا تا ڕادەیێکی تەواو  دەربەست و پێبەند دەبین، ئاکامگەلێ چیژ بەخش ئەزموون دەکەین. بەیاننامەی ئەرک و بەرپرساییەتی بنەماڵە یارمەتیمانی داوە تا ناوەندێکی خڕ بوو لە ژیانماندا پێک بێت و ئەو ڕەوشتانەی کە باش نەبوون و کارتێکەرییەکیان نەبوو لە نێو بنەماڵەی خۆماندا لە ناوی بەرین. ئەمێستا لە کاتی وتووێژدا ڕێزێکی زۆرتر لە یەک دەگرین.  هەڵسوکەوتمان پێکەوە دڵسۆزانەترە و شێوازی ژیانمان باشتر بووە. سەبر و تاقەتێکی زۆرترمان دەرهەق بە یەکتر هەیە و هەستی بەرپرساییەتییەکی زۆرترمان لەسەر کێشەکانی کۆمەڵگا هەیە. باشتر لە کێشەکانی یەکتر تێدەگەین و  لە گەڵ کێشە و ململانێیەکاندا زۆر باشتر ڕووبەڕوو دەبینەوە. لە پەنای یەکتردا چیژێکی زیاتر وەر دەگرین و زۆر دڵخۆشتر لە پێشووین و زۆرتر هەستی بەختەوەری ئەزموون دەکەین.
بەیاننامەی ئەرکی بنەماڵە، لەم دواییانەدا ژیانمانی ڕزگار کرد.
دەتوانم وێنەیەکی زۆر جیاوازترتان بۆ باس بکەم. ئەو ئەزموونانەی کە لە گەڵ مندا هێناویانەتە بەرباس. ئەو کەسانەی کە ئەرکی بنەماڵەی خۆیانیان داڕشتووە و پەرەیان پێداوە هەوڵیان داوە تا لە سەر بنەمای ئەو بناغەیە ژیان بکەن و بوونەتە هۆی وەرگۆڕینی ژیانی بنەماڵەییان. ئەمێستا ئەو بنەماڵانە لە جیاتی ژیانێکی ماندووکەر و کێشمەکێش هێنەر، دۆخێک ئەزموون دەکەن کە پێوەندییە ئینسانییەکانی  لە سەر بنەمای سەرنموون و بایەخگەلێکی بەرزتر پێک هاتووە. بنەماڵەیێک کە تێدا مرۆڤەکان هێژاییەکی تایبەتیان هەیە و سرنجێکی شیاو بە حەسانەوەی یەکتر ئەدەن. پێکەوە ئەدوێن و بە باشی گوێ لە یەکتر دەگرن. یارمەتی یەکتر ئەدەن و لە گەڵ یەکتردا پێدەکەنن. پێکەوە بە ئامانجەکانیان دەگەن و لە گەڵ یەکتردا بەختەوەر دەبن.

